Танк Максім
Танк Максім [сапраўднае імя. Скурко Яўген Іванавіч; іншыя псеўданімы Аўгень Бура, Віктар, А. Граніт, Жэнька, А. Cівep; 4(17).9.1912, в. Пількаўшчына Вілейскага пав. Віленскай губ., цяпер Мядзельскі р-н Мінскай вобл., паэт, грамадскі дзеяч. Народны паэт Беларусі (1968). Акадэмік АН Беларусі (1972). Герой Сацыялістычнай Працы (1974). Ганаровы грамадзянін г. Мінска (1987), (г. п. Радзшковічы) (1992). Лаўрэат Ленінскай прэміі (1978, за кнігу паэзіі "Нарачанскія сосны"), Дзяржаўнай прэміі СССР (1948, за зборнік "Каб ведалі"), літаратурнай прэміі імя Я. Купалы (1959, за зборнік "След бліскавіцы"), Дзяржаўнай прэміі Беларусі імя Я. Купалы (1966, за зборнік "Мой хлеб надзённы"), літаратурнай прэміі імя А. Фадзеева (1980, за кнігу "Прайсці праз вернасць"). Член СП Беларусі з 1940.
Бацька паэта, Іван Хведаравіч, і маці, Домна Іванаўна (да замужжа Хвалько), працавалі на сялянскай гаспадарцы. У час першай сусветнай вайны бацьку прызвалі ў армію, ён служыў салдатам у чыгуначным батальёне, потым — у вайсковай шавецкай майстэрні ў Маскве. У Маскве апынулася і бежанка Домна Іванаўна разам з чатырохгадовым сынам Жэнем, якія ратаваліся ад нямецкай акупацыі. Тут сям'ю Скурко застала Кастрычніцкая рэвалюцыя. У Маскве будучы паэт пайшоў у школу, з захапленнем самастойна прачытаў першыя творы — "Вечары на хутары ля Дзіканькі" М. Гогаля, вершы А. Пушкіна, М. Някрасава, М. Лермантава, Т. Шаўчэнкі. Рыжскі мірны дагавор (1921) перапалавініў Беларусь. У той частцы, што адышла да Польшчы, аказалася і родная веска паэта. Здавалася, пра вяртанне на бацькаўшчыну не магло быць і гаворкі. Але страшэнны голад, які ў 1921—22 ахапіў велізарныя абшары Расіі, вымусіў эмігрантаў шукаць дарогі дадому. Восенню 1922 сям'я Скурко вярнулася ў Пількаўшчыну. У 1923 Жэня Скурко пайшоў у 1-ы клас польскай пачатковай школы (скончыў праз тры гады); вучыўся ў вёсках Шкленікава і Сваткі. Потым паступіў у 3-і клас Вілейскай рускай прыватнай гімназіі. Але праз 2 гады яе закрылі польскія ўлады, і Я. Скурко перавёўся ў Радашковіцкую беларускую гімназію, тут ён уступіў у члены падпольнай камсамольскай арганізацыі і пачаў актыўна ўдзельнічаць у грамадскім жыцці. За ўдзел у забастоўцы ў пачатку 1929 быў выключаны з гімназіі. Нейкі час вучыўся ў Віленскай беларускай гімназіі, з якой таксама яго выключылі як вальнадумца і непаслушэнца. Удалося ўладкавацца ў Віленскую рускую гімназію імя А. Пушкіна. Тут разам з аднакашнікам, паэтам і мастаком Я. Гарохам выпусціў у 1931 рукапісны часопіс "Пралом", дзе пад псеўданімам А. Граніт змясціў свае першыя вершы. Адзін з экземпляраў часопіса трапіў у Мінск, з яго творы маладога паэта ўзялі для "Хрэстаматыі заходнебеларускай літаратуры". У 1932 Я. Скурко даволі актыўна супрацоўнічаў у нелегальным друку: у тым жа "Праломе", у камуністычным "Часопісе для ўсіх", у газетах-аднадзёнках "На пераломе" і "Беларускае жыццё". У апошняй (выйшла 7.4.1932 у Львове) упершыню пад вершам "Заштрайкавалі гіганты-коміны" з'явіўся псеўданім Максім Танк. У сакавіку 1932 за ўдзел у падпольнай камсамольскай рабоце паэт быў арыштаваны і трапіў у віленскую турму Лукішкі. Праз месяц удалося вырвацца на волю. Восенню 1932 у надзеі прадоўжыць вучобу М. Танк нелегальна перайшоў польска-савецкую граніцу і трапіў у Мінск. Неўзабаве вярнуўся назад на падпольную работу. Працаваў інструктарам ЦК камсамола Заходняй Беларусі (1932-33), вёў рэвалюцыйную дзейнасць на Віленшчыне і Навагрудчыне. Неаднойчы быў арыштаваны і прыгавораны да розных тэрмінаў турэмнага зняволення. З перапынкамі прасядзеў у турмах каля двух гадоў. У канцы 1933 у турме пры падтрымцы палітвязняў выдаваў рукапісны часопіс "Краты" (выйшла 6 нумароў), у якім змяшчаў і свае вершы, і творы іншых зняволеных паэтаў (П. Пестрака, В. Таўлая і інш.). У 1936 М. Танк прыняты ў КПЗБ. У другой палове 30-х гадоў як член інструктарскай групы ЦК КПЗБ па рабоце ў дэмакратычных арганізацыях, сярод інтэлігенцыі і моладзі ён накіраваны на працу ў легальныя выданні, што выяўлялі ідэі антыфашысцкага Народнага фронту. Вёў "Беларускую калонку" ў польскім перыядычным выданні "Poprostu", узначальваў літаратурны аддзел у газеце "Наша воля", супрацоўнічаў у "Беларускім летапісе", які выдаваў Р. Шырма, у часопісе "Калоссе". У гэтых і іншых выданнях друкаваў вершы, апавяданні, літаратурна-крытычныя і публіцыстычныя артыкулы, у якіх адстойваў ідэі агульнанароднага супраціўлення фашызму, класавага змагання, нацыянальнага вызвалення. З дапамогай КПЗБ выйшлі кнігі паэта "На этапах" (1936, з прадмовай Р. Шырмы), "Журавінавы цвет" і паэма "Нарач" (абедзве ў 1937), "Пад мачтай" (1938). Кнігі "На этапах" і "Нарач" былі канфіскаваны польскімі ўладамі. Пасля ўз'яднання Заходняй Беларусі з БССР (1939) працаваў у сельскім камітэце, у "Віленскай праўдзе", вілейскай абласной "Сялянскай газеце". У 1940 у Дзяржаўным выдавецтве БССР выйшлі "Выбраныя творы" М. Танка, а ў Маскве — "Стихотворения". У пачатку Вялікай Айчыннай вайны паэт эвакуіраваўся ў Саратаў, там уступіў у народнае апалчэнне. Затым быў накіраваны на Бранскі фронт, у газету "За Савецкую Беларусь", якую рэдагаваў М. Лынькоў. Працаваў у рэдакцыі газеты-плаката "Раздавім фашысцкую гадзіну". Патрыятычныя творы ваенных гадоў склалі кнігі "Вастрыце зброю" і "Праз вогненны небасхіл" (1945).

Пасля вайны М. Танк працаваў у часопісе "Вожык", у 1948—67 галоўным рэдактарам часопіса "Полымя". У 1967-90 ён — старшыня праўлення Саюза пісьменнікаў Беларусі. Сакратар праўлення Саюза пісьменнікаў СССР (1966-86), старшыня Рэспубліканскага камітэта савецка-польскай дружбы (1958-91), Таварыства "Беларусь — Польшча" (з 1991). Член Рады СП Беларусі (з 1990). Кандыдат у члены ЦК КПБ (1961-66) і член ЦК КПБ (1966-90), дэпутат Вярхоўнага Савета СССР (1969-89) і БССР (1947-71). У 1963-1971 старшыня Вярхоўнага Савета БССР. Узнагароджаны 4 ордэнамі Леніна, ордэнам Кастрычніцкай Рэвалюцыі, залатым медалём "Барацьбіту за мір", медалём Францішка Скарыны, іншымі ордэнамі і медалямі.

За 6 дзесяцігоддзяў багатая і разнастайная паэзія М. Танка прайшла пэўную ідэйна-мастацкую эвалюцыю. Ранняя ідэйна-палітычная сталасць, шырыня светапогляду абумовілі хуткае станаўленне паэта як мастака слова. Грунтоўнае веданне фальклору, творчая вучоба ў класікаў беларускай, рускай, украінскай і польскай літаратур, шырокае знаёмства з еўрапейскай культурай паскорылі фарміраванне ўласнага паэтычнага стылю М. Танка. Ад вучнёўскага пераймання, вобразнай ускладненасці, моўнай каструбаватасці паасобных вершаў паэт даволі хутка перайшоў да самастойнага мастацкага мыслення, глыбокага асэнсавання з'яў рэчаіснасці. Лёс і духоўны свет заходнебеларускіх працоўных выяўлены ім у разнастайных паэтычных відах і жанрах: лірыцы грамадзянскай, філасофскай, пейзажнай і інтымнай, вершах гумарыстычных і сатырычных, казках, баладах, песнях, героіка-рамантычных паэмах ("Нарач", "Каліноўскі", "Журавінавы цвет", "Сказ пра Вяля"). Пасля вызвалення Заходняй Беларусі паэт імкнуўся адразу падключыцца да грамадскіх і культурных працэсаў, што адбываліся ў савецкай краіне. Аднак рэвалюцыйны пафас яго творчасці прыйшоў у пэўную супярэчнасць з тэорыяй бесканфліктнасці, якая панавала тады ў савецкім мастацтве. Адчувалася і слабое веданне новай рэальнасці. Адсюль — многія вершы — аднадзёнкі, творы "да выпадку", якія паэт змяшчаў у абласным і рэспубліканскім друку. У час Айчыннай вайны ў творчасці М. Танка пачынаюць пераважаць жанры сатырычна-выкрывальныя і публіцыстычна-пафасныя. Заклікі паўставаць на змаганне супраць фашыстаў, нічога не шкадаваць дзеля перамогі над ворагам, цвёрдая вера ў гэту перамогу, паэтызацыя подзвігу савецкага воіна, услаўленне неўміручасці роднага краю, народа, культуры і мовы — асноўныя матывы ваеннай лірыкі паэта ("Падымайся, Беларусь", "Не шкадуйце, хлопцы, пораху", "Гастэла", "Родная мова"). У паэме "Янук Сяліба" (1943) на шырокім эпічным матэрыяле імкнуўся паказаць героіку партызанскага руху на Беларусі. Гордасць народа-пераможцы, радасць працы, сум па цяжкіх стратах прадвызначылі агульную танальнасць лепшых пасляваенных кніг паэта "Каб ведалі", "На камні, жалезе і золаце", "У дарозе", "След бліскавіцы". У пасляваеннай творчасці паэт звяртаецца да гісторыі Беларусі, фальклорных сюжэтаў, славіць працу рабочых, хлебаробаў, дружбу народаў. Паглыбленне гуманістычнага пачатку, узмацненне філасафічнасці лірыкі, павелічэнне і ўдасканаленне сродкаў паэтычнага выяўлення становяцца вядучымі стылёвымі дамінантамі ўсёй творчасці М. Танка 60-80-х гадоў, што знайшло ўвасабленне ў зборніках "Мой хлеб надзённы", "Перапіска з Зямлёй", "Нарачанскія сосны", "Прайсці праз вернасць", "За маім сталом" і інш. Паэзія М. Танка паводле свайго духу сучасная, глыбока народная і нацыянальная. Паэт моцна звязаны з жыццём народа, востра рэагуе на праявы бесчалавечнасці, славіць мір. Разумение ім маралі, дабра і зла, прыгожага і непрыгожага трывала грунтуецца на этычных і эстэтычных поглядах селяніна-працаўніка, беларускага хлебароба. Разам з тым яго паэзіі ўласцівы арганічны інтэлектуалізм, шырокамаштабнасць, найноўшыя мастацкія формы і сродкі. Канкрэтна-рэалістычная і рамантычна-ўмоўная плыні ў лірыцы М. Танка ўзаемадзейнічаюць і ўзаемадапаўняюць адна адну, абумоўліваюць багацце вобразнай, рытміка-меладычнай (верш сілаба-танічны, танічны, дольнік, верлібр), страфічнай (тэрцэт, катрэн, санет і інш.) арганізацыі верша. Рэвалюцыйны пафас творчасці паэта прадвызначыў бесперапыннае абнаўленне паэтычнай формы, наватарскія творчыя пошукі. З канца 50-х гадоў у паэзіі М. Танка пачаў адраджацца сатырычны жанр, узмацніўся палемічны запал (зб. "Селядцы з вершамі"). Паэт звяртаецца да жанру гераічнай паэмы ("Мікалай Дворнікаў"). Моцная сувязь з беларускай народнапесеннай творчасцю, характэрная для ўсёй лірыкі М. Танка, непасрэдна выяўляецца ў творах для дзяцей (кнігі "Галінка і верабей", "Казкі лірніка", "Светлячок", "Ехаў казачнік Бай" і інш.). Многія вершы паэта пакладзены на музыку. Песні, кантаты, араторыі на словы М. Танка пісалі Л. Абеліёвіч (Дзве паэмы. Мн., 1958), М. Аладаў, В. Алоўнікаў, А. Багатыроў (Пяць вакальных дуэтаў. Мн., 1976), Р. Бойка, Г. Вагнер ("Памяць"), Т. Дзядзюля ("Каб ведалі"), К. Кавяцкас, Э. Калманоўскі, А. Кос-Анатольскі (хоры), I. Кузняцоў, А. Ленскі (хоры), Д. Лукас, I. Лучанок, Э. Манвелян, I. Мацін ("Вясельная"), У. Мулявін ("Завушніцы"), П. Падкавыраў (Свяці, зара; Добрай раніцы. Мн., 1957), А. Пахмутава, П. Падкавыраў, Р. Пукст, Ю. Семяняка, Г. Смірнова (Скаўронак. Л., 1956), Д. Смольскі, Э. Тамберг, А. Туранкоў, Э. Тырманд (Рамансы. Мн., 1969), А. Фляркоўскі, К. Цесакоў, М. Чуркін, В. Шабалін (хоры) і інш. Выступае М. Танк і як празаік-дакументаліст (кніга-дзённік "Лісткі календара"). Ён пераклаў на беларускую мову многія творы А. Пушкіна, У. Маякоўскага, А. Міцкевіча, Ю. Славацкага, П. Тычыны, М. Рыльскага, У. Бранеўскага, А. Венцлавы, Я. Судрабкална і інш. За пераклады польскай паэзіі атрымаў літаратурную прэмію Таварыства польска-савецкай дружбы (1958) і Таварыства аўтараў (ZAIKS. 1969). Творы М. Танка перакладзены на многія мовы народаў свету. Творчасць М. Танка з'яўляецца сучаснай беларускай літаратурнай класікай, а сам ён уваходзіць у лік вядомых еўрапейскіх паэтаў. 

